Svör LÍÚ og SF til nefndar forsætisráðuneytisins um þróun Evrópumála:

Mat á hagsmunum ef Ísland gerðist aðili að Evrópusambandinu
Hvaða áhrif teljið þið að ESB aðild myndi hafa á viðeigandi hagsmuni eða verksvið?
Ísland hefur fullveldisrétt innan 12 sjómílna landhelginnar og innan 200 sjómílna efnahagslögsögunnar. Mikilvægasti þáttur fullveldisins er rétturinn til að setja lög og framfylgja þeim. Með aðild að ESB yrði lagasetningarvaldið á sviði sjávarútvegsmála varanlega framselt frá Alþingi til ráðherraráðs Evrópusambandsins. Forræði og fyrirsvar í málefnum sjávarútvegs flyttist til framkvæmdastjórnar ESB í Brussel. Fiskimiðin, sem eru einhver mikilvægasta náttúruauðlind okkar, yrðu sameiginleg auðlind Evrópusambandsins og forræði á nýtingu þeirra mundi formlega flytjast til Brussel. Efnahagstarfsemi hér mundi taka mið af því sem gerist  á meginlandi Evrópu í enn ríkari mæli.
Hvaða hluti laga og reglna ESB hefðu jákvæð áhrif?

Sjávarútvegurinn nyti væntanlega aukins stöðugleika og lægri vaxta við inngöngu í Evrópusambandið og upptöku evru. Sama gilti um íslenskt efnahagslíf. Ísland yrði fýsilegra í augum erlendra fjárfesta. Þá falla niður tollar og tollkvótar á íslenskum sjávarafurðum sem fluttar eru til ESB landa. Áætlaðir tollar til ESB voru 440 millj. kr. árið 2007.  Á móti kæmi, að með upptöku annars gjaldmiðils myndi stjórn eigin peningamála verða úr sögunni og þar með einn lykilþáttanna í stjórn efnahagsmála.  Þannig myndi tapast sá mikilvægi sveigjanleiki sem felst í því að geta aðlagað gengi krónunnar sveiflum í hagkerfinu. 
Hvaða hluti laga og reglna ESB hefðu neikvæð áhrif?
Með aðild að Evrópusambandinu myndi Ísland verða að gangast undir hina sameiginlegu sjávarútvegsstefnu þess, Common Fisheries Policy. Mikil forræðishyggja einkennir þessa stefnu, þar sem ábyrgð og stjórnun  á fiskveiðum er tekin frá einstökum ríkjum,  sem eiga mestra hagsmuna að gæta og flutt til stjórnkerfisins í Brussel, þ.e. beint undir stjórn bandalagsins sjálfs. 
Þessi forræðishyggja hefur leitt til þess að stjórn fiskveiða í aðildarlöndum  ESB er meira og minna í molum. Þrátt fyrir margar tilraunir hefur framkvæmdastjórn Evrópusambandsins ekki tekist að snúa þessari alvarlegu stöðu við. Árangurinn af sameiginlegu sjávarútvegsstefnunni er stórfelld ofveiði, lögfest brottkast afla, allt of stór fiskveiðifloti og óhagkvæmur rekstur, auk gríðarlega umfangsmikils og kostnaðarsams styrkjakerfis til þess að viðhalda starfsemi í sjávarútvegi innan Evrópusambandsins. 
· Með aðild að ESB myndi Ísland ennfremur afsala sér valdi til samninga um stjórn fiskveiða úr deilistofnum. Þessir stofnar; loðna, kolmunni, karfi, grálúða, norsk-íslensk síld, makríll o.fl. tegundir, eru okkur afar mikilvægir. Um 30% tekna af íslenskum sjávarafurðum er vegna veiða úr deilistofnum sem nú eru nýttir.
· Kæmi til aðildar að Evrópusambandinu yrðum við að laga lög okkar og reglur að lögum sambandsins. Þetta hafa Bretar t.d. fengið að reyna í baráttu sinni við svokallað kvótahopp en það er eitt þeirra vandamála sem glímt er við innan sjávarútvegsstefnu Evrópusambandsins. Með kvótahoppi nýta útgerðir glufur í reglum til að skrá skip sín í öðrum löndum sambandsins en eigin heimalandi til þess að komast yfir aflaheimildir annars aðildarríkis. 

· Mikilvægt er að tryggja að arður af nýtingu auðlinda verði eftir í íslensku samfélagi. Til að verja þá samfélagslegu hagsmuni eru lög sem heimila ekki að erlendir aðilar eignist meirihluta í íslenskum sjávarútvegsfyrirtækjum. Komi til aðildar að Evrópusambandinu halda þessi lagaákvæði ekki. Þar með er engin trygging fyrir því að arður af sjávarútvegi haldist í íslensku efnahagskerfi.
· Beinn fjárhagslegur ávinningur Íslands af aðild að Evrópusambandinu yrði enginn. Samkvæmt skýrslu Evrópunefndar forsætisráðuneytisins frá 2007 myndu beinar greiðslur Íslands til ESB umfram tekjur nema 2,5 - 5 milljörðum króna.
· Ef til aðildar að Evrópusambandinu kæmi féllu niður núgildandi tollar á útfluttar sjávarafurðir til aðildarríkja ESB, en þeir nema um 440 millj, kr. á ári, en samtímis féllu úr gildi allir tvíhliða fríverslunarsamningar Íslands við ríki utan sambandsins.
Hefur verið tekin afstaða til aðildar Íslands að Evrópusambandinu og ef svo er hver er hún?
Landssamband íslenskra útvegsmanna, LÍÚ og Samtök fiskvinnslustöðva, SF, hafa mótað afstöðu sína til hugsanlegrar aðildar Íslands að Evrópusambandinu. Sú afstaða byggir á þeim grundvallarsjónarmiðum að Íslendingar fari með forræði yfir fiskimiðunum, hafi samningsforræði við skiptingu veiðiréttar úr deilistofnum og tali eigin máli á vettvangi alþjóðastofnana enda er hér um að ræða mikilvægasta þáttinn í efnahagslegu sjálfstæði þjóðarinnar. Þessir mikilvægu hagsmunir yfirgnæfa allt annað í samanburði á kostum og göllum við hugsanlega aðild Íslands að Evrópusambandinu.
Af þessum sökum telja LÍÚ og SF aðild að Evrópusambandinu ekki koma til greina. 
